
ສາທາລະນະລັດ ປະຊາທິປະໄຕ ປະຊາຊົນລາວ
ສັນຕິພາບ ເອກະລາດ ປະຊາທິປະໄຕ ເອກະພາບ ວັດທະນະຖາວອນ

ຄະນະ​ກຳມະການຄຸ້ມຄອງ​ຫຼັກ​ຊັບ                                                                            ເລກທີ        /ຄຄຊ
                                                                                         ນະຄອນຫຼວງວຽງຈັນ, ວັນ​ທີ 
ລະບຽບ 
ວ່າ​ດ້ວຍການກວດກາວຽກ​ງານຫຼັກ​ຊັບ​ 
· ອີງ​ຕາມກົດໝາຍວ່າດ້ວຍຫຼັກຊັບ ສະບັບເລກທີ 21/ສພຊ, ລົງວັນທີ 10 ທັນວາ 2012;
· ອີງຕາມດຳລັດ​ວ່າ​ດ້ວຍການຈັດຕັ້ງ ແລະ ການເຄື່ອນໄຫວຂອງຄະນະ​ກຳມະການ​ຄຸ້ມ​ຄອງ​ຫຼັກຊັບ ສະບັບເລກທີ 188/ນຍ, ລົງວັນທີ 24 ກໍລະກົດ 2013;
· ອີງຕາມຂໍ້ຕົກລົງວ່າດ້ວຍການຈັດຕັ້ງ ແລະ ການເຄື່ອນໄຫວຂອງສຳນັກງານຄະນະກຳມະການຄຸ້ມຄອງຫຼັກຊັບ ສະບັບເລກທີ 013/ຄຄຊ, ລົງວັນທີ 17 ທັນວາ 2013.
ປະທານ ຄະນະກຳມະການຄຸ້ມຄອງຫຼັກຊັບ ອອກ​ລະບຽບ:
ໝວດ​ທີ 1
ບົດ​ບັນຍັດ​ທົ່ວ​ໄປ
ມາດຕາ 1     ຈຸດປະສົງ 
ລະບຽບສະ​ບັບນີ້ ຜັນຂະຫຍາຍ ກົດໝາຍ​ວ່າ​ດ້ວຍ​ຫຼັກ​ຊັບ ພາກທີ X ໝວດ​ທີ 2, ກຳນົດຫຼັກ​ການ, ວິທີ​ການຂັ້ນ​ຕອນ​ ແລະ ມາດຕະການ ເພີ່​ມ​ເຕີມ​ກ່ຽວ​ກັບ​ການ​ກວດກາວຽກງານຫຼັກຊັບ ​ເພື່ອ​ຕິດຕາມ​ກວດກາ​ການ​ເຄື່ອນ​ໄຫວ​ຂອງ​ເປົ້າ​ໝາຍ​ການກວດກາ ​ໂດຍ​ໃຫ້​ສອດ​ຄ່ອງກັບ​ລະບຽບກົດໝາ​ຍ ​ເຮັດ​ໃຫ້​ວຽກ​ງານ​ຫຼັກຊັບດຳເນີນໄປ​ຢ່າງມີ ປະສິດທິພາ​ບ, ​ໂປ່​ງ​ໃສ, ຍຸຕິ​ທຳ ແນໃສ່ຮັບປະກັນ​​ສະຖຽນ​ລະ​ພາບຂອງ​ວຽກ​ງານ​ຫຼັກ​ຊັບ​, ປົກ​ປ້ອງ ສິດ ແລະ ຜົນ​ປະໂຫຍ​ດອັນ​ຊອບ​ທຳ​ຂອງ​ຜູ້​ລົງທຶນ.
ມາດຕາ ​2     ຂອບເຂດການນໍາໃຊ້ 
​​​ລະບຽບສະບັບນີ້ ນຳໃຊ້ຕໍ່​ກັບ ສຳນັກງານຄະນະກຳມະການຄຸ້ມຄອງຫຼັກຊັບ ແລະ ເປົ້າ​ໝາຍ​ການກວດກາ ຊຶ່ງປະກອບດ້ວຍ ບໍລິສັດ​ອອກຈຳໜ່າຍ​ຫຼັກ​ຊັບ, ບໍລິສັດ​ຈົດ​ທະບຽນ, ສະຖາບັນສື່ກາງດ້ານຫຼັກຊັບ, ຕະຫຼາດຫຼັກຊັບ, ບຸກຄົນ, ນິຕິບຸກຄົນ ​ແລະ ພາກສ່ວນອື່ນທີ່​ກ່ຽວຂ້ອງ. 
ມາດຕາ 3     ຫຼັກການກວດກາ
ການ​ກວດກາ​ວຽກງານ​ຫຼັກ​ຊັບ ຕ້ອງ​ດຳ​ເນີນບົນ​ພື້ນຖານ​ຫຼັກການ ດັ່ງນີ້:​
1. ປະຕິບັດ​ຕາມ​ລະບຽບ​ກົດ​ໝາຍ ຢ່າງ​ເຂັ້ມ​ງວດ;
2. ມີຄວາມສະເໝີພາບ, ພາວະ​ວິ​ໄສ ແລະ​ ມີ​ຄວາມ​ໂປ່​ງ​ໃສ;
3. ຮັບປະກັນ​ຄວາມ​ຊັດ​ເຈນ, ຍຸຕິ​ທຳ ແລະ ທັນ​ເວລາ;
4. ມີ​ສ່ວນ​ຮ່ວມ​ຂອງ​ພາກສ່ວນ​ທີ່​ກ່ຽວຂ້ອງ; ​
5. ບໍ່​ສ້າງ​ຄວາມ​ຫຍຸ້ງຍາກ​ ​ໃຫ້​ແກ່​ການ​ເຄື່ອນ​ໄຫວ​ວຽກ​ງານປົກກະຕິ​     ຂອງເປົ້າໝາຍການກວດກາ​​;
6. ຮັກສາ​ຄວາມ​ລັບ.
ມາດຕາ 4     ສິດ ​ແລະ ພັນທະ ປະກອບ​ສ່ວນ​ໃນ​ການ​ກວດກາ
​ບໍລິສັດ​ອອກ​ຈຳໜ່າຍຫຼັກ​ຊັບ, ບໍລິສັດ​ຈົດ​ທະບຽນ, ສະຖາບັນສື່ກາງດ້ານຫຼັກຊັບ, ນັກວິຊາຊີບທຸລະກິດຫຼັກຊັບ, ຕະຫຼາດຫຼັກຊັບ, ບໍລິສັດທີ່ປຶກສາ​ກົດໝາຍ, ສື່​ມວນ​ຊົນ, ນັກ​ລົງທຶນ​, ບຸກຄົນ, ນິຕິບຸກຄົນ ​ແລະ ພາກສ່ວນອື່ນທີ່ກ່ຽວຂ້ອງມີ​ ສິດ ​ແລະ ພັນທະ​ ປະກອບສ່ວນ​ເຂົ້າ​​ໃນ​ການກວດກາ​ວຽກ​ງານ​ຫຼັກ​ຊັບ ດ້ວຍ​ການ​ເຂົ້າ​ຮ່ວມ, ອຳນວຍ​ຄວາມ​ສະດວກ, ລາຍ​ງານ​, ສະໜອງຂໍ້​ມູນ ​ແລະ ຫຼັກ​ຖານ​ ຢ່າງ​ທັນ​ການ ລວມທັງ​ໃຫ້​ຄວາມຮ່ວມ​ມືໃນການຈັດ​ຕັ້ງ​ປະຕິ​ບັດແຈ້ງ​ການ​ ກ່ຽວກັບ​ການ​ແກ້​ໄຂບັນຫາຕາມ​ຜົນ​ຂອງ​ການ​ກວດກາ​ໃຫ້​ສຳ​ເລັດ.
ມາດຕາ 5     ຮູບແບບການກວດກາ
ການ​ກວດກາວຽກງານ​ຫຼັກ​ຊັບ ​ປະກອບມີ ສອງ ຮູບແບບ ​ຄື: ການກວດກາຕາມ ເອກະສານ ແລະ ການກວດກາກັບທີ່.
ໝວດທີ 2 
ການກວດກາຕາມເອກະສານ
ມາດຕາ 6     ການ​ກວດກາ​ຕາມ​ເອກະສານ
ການກວດ​ກາ​ຕາມ​ເອກະສານ ​ແມ່ນ​ການກວດກາ ບັນດາ​ຂໍ້​ມູນ ​ແລະ ເອກະສານຕ່າງໆ ທີ່​ເປົ້າ​ໝາຍ​ການ​ກວດກາ​ໄດ້​ສົ່ງ​ໃຫ້ ສຳນັກງານຄະນະກຳມະການຄຸ້ມຄອງຫຼັກຊັບ ຢ່າງເປັນປົກກະຕິ ຫຼື ຕາມການຮຽກຮ້ອງຂອງສຳນັກງານຄະນະກຳມະການຄຸ້ມຄອງຫຼັກຊັບ ​​ໃນ​ຮູບ​​ແບບຂອງສຳ​ເນົາ​ເອກະສານ ຫຼື ​ຜ່ານ​ທາງເອ​ເລັກ​​ໂຕຣນິກ ເພື່ອວິ​ເຄາະ, ປະ​ເມີນຄວາມ​ສ່ຽງ ​ແລະ ກວດກາ​ການ​ຈັດ​ຕັ້ງປະຕິບັດ​ລະບຽບ​ກົດໝາຍ ​ກ່ຽວ​ກັບການ​ເຄື່ອນ​ໄຫວ​ວຽກ​ງານ​ຫຼັກ​ຊັບ.
ມາດຕາ 7     ພະນັກງານ​ກວດກາຕາມເອກະສານ

      ພະນັກງານກວດກາຕາມເອກະສານ​ ແມ່ນພະນັກງານ​ສັງກັດຢູ່ ສຳນັກງານຄະນະກຳມະການຄຸ້ມຄອງຫຼັກຊັບທີ່​ມີໜ້າ​ທີ່​ຄົ້ນຄ້ວາ, ວິເຄາະຂໍ້ມູນ ແລະ ​ເອກະສານຕ່າງໆ ຕາມທີ່ໄດ້ລະບຸໄວ້ໃນ ມາດຕາ 6 ຂອງລະບຽບສະບັບນີ້. 
ມາດ​ຕາ 8     ສິດ ​ແລະ ໜ້າ​ທີ່ ​ຂອງ​ພະນັກງານກວດກາຕາມເອກະສານ
ພະນັກງານ​ກວດກາ​ຕາມ​​ເອກະສາ​ນ ມີ​ສິ​ດ ​ແລະ ໜ້າ​ທີ່ ຕົ້ນຕໍ ດັ່ງນີ້: 
1. ເກັບກຳ, ສັງ​ລວມ ບັນດາຂໍ້ມູນ ແລະ ເອກະສານຕ່າງໆ ທີ່ກ່ຽວຂ້ອງກັບເນື້ອໃນການກວດກາ;
2. ຄົ້ນຄວ້າ ​ແລະ ວິເຄາະ ບັນດາຂໍ້ມູນ ແລະ ເອກະສານຕ່າງໆ ທີ່ເກັບກຳໄດ້ ພ້ອມທັງສະຫຼຸບລາຍ​ງານ ຕໍ່ ຫົວໜ້າ ​ສຳນັກງານຄະນະກຳມະການຄຸ້ມຄອງຫຼັກຊັບ;
3. ທວງເອົາ ຂໍ້ມູນ ແລະ ເອກະສານຕ່າງໆ ທີ່ກ່ຽວຂ້ອງກັບເນື້ອໃນຂອງການກວດກາ ຈາກເປົ້າໝາຍການກວດກາ;
4. ປະຕິບັດ​ ສິ​ດ ​ແລະ ໜ້າ​ທີ່​ອື່ນ ຕາມ​ການ​ມອບ​ໝາຍ​ຂອງ ຫົວໜ້າ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ.
ມາດຕາ 9     ເນື້ອໃນຂອງການກວດກາຕາມເອກະສານ

   ເນື້ອໃນຂອງການກວດກາຕາມເອກະສານ ແມ່ນອີງຕາມແຕ່ລະເປົ້າໝາຍການກວດກາ ໂດຍມີເນື້ອໃນການກວດກາທີ່ແຕກຕ່າງກັນສຳລັບ​ແຕ່ລະ​ເປົ້າໝາຍ​ການ​ກວດກາ ດັ່ງລາຍລະອຽດທີ່ໄດ້ກຳນົດໄວ້ໃນ ມາດຕາ 10, 11, 12, 13, 14, 15 ແລະ 16 ຂອງລະບຽບສະບັບນີ້.
ມາດຕາ 10    ເນື້ອ​ໃນຂອງ​ການກວດກາ​ຕາມ​ເອກະສານຕໍ່ກັບບໍລິສັດ​ອອກ​ຈຳໜ່າຍ​ຫຼັກ​ຊັບ ຫຼື ບໍລິສັດ​ຈົດ​ທະບຽນ
 ການ​ກວດກາ​ຕາມ​ເອກະສານຕໍ່ກັບບໍລິສັດ​ອອກ​ຈຳໜ່າຍ​ຫຼັກ​ຊັບ ຫຼື ບໍລິສັດ​ຈົດ​ທະບຽນ ປະກອບມີເນື້ອ​ໃນຕົ້ນຕໍ​ ດັ່ງ​ນີ້:
1. ເອກະສານລາຍງານປົກກະຕິ;​ 
2. ​ເອກະສານ​ລາຍ​ງານ​ຂໍ້​ມູນ​ທັນ​ດ່ວນ​ຂອງ​ ບໍລິສັດ​​ອອກ​ຈຳໜ່າຍຫຼັກ​ຊັບ ຫຼື ບໍລິສັດ​ຈົດ​ທະບຽນ;
3. ເອກະສານ​ລາຍ​ງານ​ການ​ເງິນ;
4. ແຜນການ​ດຳ​ເນີນ​ທຸລະ​ກິດ​ທີ່​ວາງ​ອອກ​ໃນ​ແຕ່ລະ​ໄລຍະ;
5. ກາ​ນນຳ​ໃຊ້​ທຶນ​ທີ່​ລະດົມ​ໄດ້​ຈາກ​ການ​ອອກ​ຈຳໜ່າຍ​ຫຼັກ​ຊັບ;
6. ກວດກາ​ເອກະສານ​ອື່ນ ທີ່​ເຫັນວ່າ​ຈຳ​ເປັນຕາມ​ການ​ກຳນົດ​ຂອງ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ.
ມາດຕາ 11    ເນື້ອ​ໃນ​ຂອງການກວດກາ​ຕາມ​ເອກະສານຕໍ່ກັບບໍລິສັດ​ຫຼັກ​ຊັບ
ການ​ກວດກາ​ຕາມ​ເອກະສານຕໍ່ກັບບໍລິສັດຫຼັກຊັບ ປະກອບມີເນື້ອ​ໃນຕົ້ນຕໍ​ ດັ່ງ​ນີ້:
1. ເອກະສານລາຍງານປົກກະຕິ; 
2. ​ເອກະສານ​ລາຍ​ງານ​ຂໍ້​ມູນ​ທັນ​ດ່ວນ​ຂອງ​ບໍລິສັດ​​ຫຼັກ​ຊັບ;
3. ເອກະສານ​ລາຍ​ງານ​ການ​ເງິນ;
4. ແຜນການ​ດຳ​ເນີນ​ທຸລະ​ກິດ​ທີ່​ວາງ​ອອກ​ໃນ​ແຕ່ລະ​ໄລຍະ;
5. ກວດກາ​ເອກະສານ​ອື່ນ ທີ່​ເຫັນວ່າ​ຈຳ​ເປັນຕາມ​ການ​ກຳນົດ​ຂອງ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ.
ມາດຕາ 12   ເນື້ອ​ໃນ​ຂອງການກວດກາ​ຕາມ​ເອກະສານຕໍ່ກັບຫ້ອງການ​ຜູ້ຕາງໜ້າບໍ​ລິ​ສັດ​ຫຼັກ​ຊັບ
ການ​ກວດກາ​ຕາມ​ເອກະສານຕໍ່ກັບຫ້ອງການຜູ້ຕາງໜ້າບໍລິສັດຫຼັກຊັບ ປະກອບມີເນື້ອ​ໃນຕົ້ນຕໍ​ ດັ່ງ​ນີ້:
1. ບົດ​ລາຍ​ງານ​ການ​ເຄື່ອນ​ໄຫວ​ປະຈຳ ​ ຫົກ​ເດືອນ​ຕົ້ນ​ປີ ​ແລະ ປະຈຳປີ;
2. ກວດກາ​ເອກະສານ​ອື່ນ ທີ່​ເຫັນວ່າ​ຈຳ​ເປັນຕາມ​ການ​ກຳນົດ​ຂອງ ສຳນັກງານຄະນະກຳມະການຄຸ້ມຄອງຫຼັກຊັບ.
ມາດຕາ 13   ເນື້ອ​ໃນ​ຂອງການກວດກາ​ຕາມ​ເອກະສານຕໍ່ກັບບໍລິສັດບໍລິຫານຊັບສິນ
ການ​ກວດກາ​ຕາມ​ເອກະສານຕໍ່ກັບບໍລິສັດບໍລິຫານຊັບສິນ ປະກອບມີເນື້ອ​ໃນຕົ້ນຕໍ​ ດັ່ງ​ນີ້:
1. ເອກະສານລາຍງານປົກກະຕິ;  
2. ເອກະສານ​ລາຍ​ງານ​ຂໍ້​ມູນ​ທັນ​ດ່ວນ​ຂອງ​ບໍລິສັດບໍລິຫານຊັບສິນ;
3. ເອກະສານ​ລາຍ​ງານ​ການ​ເງິນ;
4. ກວດກາ​ເອກະສານ​ອື່ນ ທີ່​ເຫັນວ່າ​ຈຳ​ເປັນຕາມ​ການ​ກຳນົດ​ຂອງ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ.
ມາດຕາ 14   ເນື້ອ​ໃນ​ຂອງການກວດກາ​ຕາມ​ເອກະສານຕໍ່ກັບທະນາຄານ​ດູ​ແລ​ຊັບ​ສິນ
ການ​ກວດກາ​ຕາມ​ເອກະສານຕໍ່ກັບທະນາຄານ​ດູ​ແລ​ຊັບ​ສິນ ປະກອບມີເນື້ອ​ໃນຕົ້ນຕໍ​ ດັ່ງ​ນີ້:
1. ເອກະສານລາຍງານປົກກະຕິ;  
2. ​ເອກະສານ​ລາຍ​ງານ​ຂໍ້​ມູນ​ທັນ​ດ່ວນ​ຂອງ​ທະນາຄານ​ດູ​ແລ​ຊັບ​ສິນ;
3. ເອກະສານ​ລາຍ​ງານ​ການ​ເງິນ;
4. ກວດກາ​ເອກະສານ​ອື່ນ ທີ່​ເຫັນວ່າ​ຈຳ​ເປັນຕາມ​ການ​ກຳນົດ​ຂອງ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ.
ມາດຕາ 15   ເນື້ອ​ໃນ​ຂອງການກວດກາ​ຕາມ​ເອກະສານຕໍ່ກັບບໍລິສັດ​ກວດ​ສອບ ​ແລະ ຜູ້​ກວດ​ສອບ
ການ​ກວດກາ​ຕາມ​ເອກະສານຕໍ່ກັບບໍລິສັດ​ກວດ​ສອບ ​ແລະ ຜູ້​ກວດ​ສອບ ປະກອບມີເນື້ອ​ໃນຕົ້ນຕໍ​ ດັ່ງ​ນີ້:
1. ເອກະສານລາຍງານປົກກະຕິ;​
2. ​ເອກະສານ​ລາຍ​ງານ​ຂໍ້​ມູນ​ທັນ​ດ່ວນ​ຂອງ ​ບໍລິສັດກວດ​ສອບ ​ແລະ ຜູ້​ກວດ​ສອບ;
3. ເອກະສານ​ລາຍ​ງານ​ການ​ເງິນ;
4. ກວດກາ​ເອກະສານ​ອື່ນ ທີ່​ເຫັນວ່າ​ຈຳ​ເປັນຕາມ​ການ​ກຳນົດ​ຂອງ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ.
ມາດຕາ 16   ​ເນື້ອ​ໃນ​ຂອງການກວດກາ​ຕາມ​ເອກະສານຕໍ່ກັບຕະຫຼາດຫຼັກຊັບ
ການ​ກວດກາ​ຕາມ​ເອກະສານຕໍ່ກັບຕະຫຼາດຫຼັກຊັບ ປະກອບມີເນື້ອ​ໃນຕົ້ນຕໍ​ ດັ່ງ​ນີ້:

1. ເອກະສານ​ລາຍ​ງານ​ປົກກະຕິ; 
2. ​ເອກະສານ​ລາຍ​ງານ​ຂໍ້​ມູນ​ທັນ​ດ່ວນ​ຂອງ​ຕະຫຼາດ​ຫຼັກ​ຊັບ;
3. ເອກະສານ​ລາຍ​ງານ​ການ​ເງິນ;
4. ແຜນການ​ດຳ​ເນີນ​ທຸລະ​ກິດ​ທີ່​ວາງ​ອອກ​ໃນ​ແຕ່ລະ​ໄລຍະ;
5. ກວດກາ​ເອກະສານ​ອື່ນ ທີ່​ເຫັນວ່າ​ຈຳ​ເປັນຕາມ​ການ​ກຳນົດ​ຂອງ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ.

ມາດຕາ 17   ຂັ້ນ​ຕອນ​ການ​ກວດກາຕາມເອກະສານ
ການ​ກວດກາຕາມເອກະສານ ຕ້ອງ​ດຳ​ເນີນຕາມ​ຂັ້ນ​ຕອນ ດັ່ງ​ນີ້:
1. ສັງລວມ ບັນດາ​ຂໍ້​ມູນ ​ແລະ ເອກະສານຕ່າງໆ ທີ່​ເປົ້າ​ໝາຍ​ການ​ກວດກາ​ໄດ້​ສົ່ງ​ໃຫ້ ສຳນັກງານຄະນະກຳ ມະການຄຸ້ມຄອງຫຼັກຊັບ ໃນ​ຮູບ​​ແບບ ສຳ​ເນົາ​ເອກະສານ ຫຼື ​ຜ່ານ​ທາງເອ​ເລັກ​​ໂຕຣນິກ ພ້ອມ​ທັງຮຽກຮ້ອງ​ເອົາຂໍ້​ມູນ​ເພີ່ມ​ເຕີມ​ເມື່ອ​ເຫັນ​ວ່າ ມີ​ຄວາມ​ຈຳ​ເປັນ;
2. ດຳ​ເນີນ​ການ ວິ​ເຄາະ ແລະ ປະ​ເມີນຄວາມ​ສ່ຽງ ອີງຕາມຂໍ້ມູນຫຼັກຖານທີ່ໄດ້ຮັບ;
3. ສະຫຼຸບ​ຜົນ​ການກວດກາຕາມເອກະສານ;

4. ລາຍ​ງານ​ຜົນການກວດກາຕາມເອກະສານ.
ມາດຕາ 18   ການດຳ​ເນີນ​ການວິເຄາະ ແລະ ປະເມີນຄວາມສ່ຽງ
ການດຳ​ເນີນ​ການວິເຄາະ ແລະ ປະເມີນຄວາມສ່ຽງ ຕ້ອງສຸມໃສ່ບາງເນື້ອໃນ ດັ່ງ​ນີ້:
1. ສະພາບການເຄື່ອນໄຫວໂດຍລວມຂອງ ເປົ້າໝາຍການກວດກາ;
2. ວິເຄາະເອກະສານລາຍງານການເງິນຂອງ ເປົ້າໝາຍການກວດກາ;
3. ປະເມີນຄວາມສ່ຽງຂອງ ເປົ້າໝາຍການກວດກາ.
ມາດຕາ 19   ການສະຫຼຸບຜົນການກວດກາຕາມເອກະສານ
ການສະຫຼຸບຜົນການກວດກາຕາມເອກະສານ ຕ້ອງ​​ປະຕິບັດຕາມຂັ້ນຕອນ ແລະ ມີເນື້ອ​ໃນຕົ້ນຕໍ ດັ່ງນີ້:​
1. ສ້າງບົດ​ສະຫຼຸບ ໂດຍປະເມີນຕາມເນື້ອໃນທີ່ໄດ້ກຳນົດໄວ້ໃນ ມາດຕາ 18 ຂອງລະບຽບສະບັບນີ້;
2. ຫົວໜ້າ ພະແນກກ່ຽວຂ້ອງ​ພາຍ​ໃນ​ ສໍານັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຕ້ອງລົງ​ລາຍ​ເຊັນ​ໃສ່​ບົດ​ສະຫຼຸບຜົນການກວດກາຕາມເອກະສານ. 
ບົດສະຫຼຸບຜົນການກວດກາຕາມເອກະສານ ຕ້ອງສຳເລັດພາຍໃນກຳນົດເວລາ ສິບຫ້າວັນ ນັບແຕ່ວັນໄດ້ຮັບເອກະສານ ຄົບຖ້ວນ ແລະ  ຖືກຕ້ອງ ເປັນຕົ້ນໄປ.
ມາດຕາ 20   ການລາຍ​ງານ​​ຜົນ​ການກວດກາ​ຕາມ​ເອກະສານ
ພາຍຫຼັງ ຫົວໜ້າ ພະແນກກ່ຽວຂ້ອງ​ພາຍ​ໃນ​ ສໍານັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ໄດ້ລົງ​ລາຍ​ເຊັນ​ໃສ່​ບົດ​ສະຫຼຸບຜົນການກວດກາ​ຕາມ​ເອກະສານ​ແລ້ວ ຕ້ອງ​ສົ່ງບົດສະຫຼຸບດັ່ງກ່າວໃຫ້ ຫົວໜ້າ​ ສຳນັກງານ​ຄະນະ​ກຳ ມະການ​ຄຸ້ມ​ຄອງ​ຫຼັກ​ຊັບ ທັນທີ.
ກໍລະນີຜົນການກວດກາ​ຕາມ​ເອກະສານ ຫາກມີຄວາມຈຳເປັນໃຫ້ເປົ້າໝາຍການກວດກາປັບປຸງບັນຫາທີ່ໄດ້ລະບຸໄວ້ໃນບົດລາຍງານຜົນການກວດກາ​ຕາມ​ເອກະສານ ຫົວໜ້າ ສຳນັກງານຄະນະກຳມະການຄຸ້ມຄອງຫຼັກຊັບ ຕ້ອງແຈ້ງໃຫ້ເປົ້າໝາຍຖືກກວດກາຊາບ​ເພື່ອປັບປຸງ. 
ກໍລະນີຜົນການກວດກາ​ຕາມ​ເອກະສານ ສະແດງໃຫ້ເຫັນວ່າ ເປົ້າໝາຍການກວດກາມີພຶດຕິກຳທີ່ເປັນການກະທຳຜິດຕໍ່ລະບຽບກົດໝາຍ ແລະ ມີຄວາມຈຳເປັນ ດຳເນີນການສືບສວນ-ສອບສວນ ຫົວໜ້າ ສຳນັກງານຄະນະກຳມະການຄຸ້ມຄອງຫຼັກຊັບ ຕ້ອງແຈ້ງໃຫ້ພະແນກກ່ຽວຂ້ອງຊາບ ເພື່ອດຳເນີນການຕາມຂັ້ນຕອນຂອງລະບຽບກົດໝາຍ.

ມາດຕາ 21    ການແກ້ໄຂ​ຜົນ​ການກວດກາຕາມເອກະສານ
ພາຍຫຼັງ ​ເປົ້າ​ໝາຍ​ຖືກ​ກວດກາ ​ໄດ້​ຮັບ​​​ແຈ້ງ​ການ​ກ່ຽວ​ກັບ​ບົດລາຍງານຜົນການກວດກາ​ຕາມ​ເອກະສານ​ແລ້ວ ຕ້ອງຂຶ້ນ​​ແຜນ​ແກ້​ໄຂ ​ແຕ່​ລະ​ບັນຫາ​ທີ່​​ໄດ້​ລະບຸ​ໄວ້​ໃນ​ແຈ້ງ​ການ​ດັ່ງກ່າວ ພ້ອມ​ທັງ​ກຳນົດ​ເວລາ​ໃນ​ການຈັດ​ຕັ້ງ​ປະຕິ ບັດ​ຢ່າງ​ລະອຽດ ແລະ ແຈ້ງໃຫ້ ສຳນັກງານຄະນະກຳມະການຄຸ້ມຄອງຫຼັກຊັບ ຊາບພາຍໃນກຳນົດເວລາ ສິບວັນ ລັດຖະການ ນັບແຕ່ວັນໄດ້ຮັບແຈ້ງການເປັນຕົ້ນໄປ.
ໝວດ​ທີ 3
ການກວດກາກັບທີ່
ມາດຕາ 22   ການ​ກວດກາ​ກັບ​ທີ່

ການກວດກາກັບທີ່ ແມ່ນການລົງ​ເກັບກຳຂໍ້ມູນ ​ແລະ ເອກະສານຕ່າງໆຢູ່ໃນ ສຳນັກງານຂອງເປົ້າໝາຍການກວດກາ ລວມທັງການ ສຳພາດ, ໂອ້ລົມ ຫຼື ປຶກສາຫາລື.
ການກວດກາກັບທີ່ ປະກອບດ້ວຍ ສາມຮູບການ ຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບ ມາດຕາ 157.
ມາດຕາ 23    ສິດ ​ແລະ ໜ້າ​ທີ່ ຂອງ​ຄະນະ​​ກວດກາກັບ​ທີ່
 ຄະນະກວດກາກັບ​ທີ່ ນອກຈາກມີ ສິດ ແລະ ໜ້າທີ່ ຕາມທີ່ໄດ້ກຳນົດໄວ້ໃນ ກົດໝາຍວ່າດ້ວຍຫຼັກຊັບມາດຕາ 159 ແລ້ວຍັງມີ ສິດ ​ແລະ ໜ້າ​ທີ່ ເພີ່ມເຕີມ ດັ່ງນີ້:
1. ສ້າງແຜນ, ​ແບ່ງ​ຄວາມ​ຮັບຜິດຊອບພາຍ​ໃນຄະນະກວດກາ ​ແລະ ດຳ​ເນີນ​ການ​ກວດກາໃຫ້ຖືກຕ້ອງຕາມຈຸດປະສົງ, ລະດັບຄາດໝາຍ, ​ເນື້ອ​ໃນ ແລະ ກຳນົດເວລາຂອງການກວດກາ;
2. ປະສານ​ສົມ​ທົບ​ກັບ ອົງການຈັດຕັ້ງ, ບຸກຄົນ, ນິຕິບຸກຄົນ ​ເພື່ອສະໜອງຂໍ້ມູນ, ເອກະສານຕ່າງໆ ທີ່ພົວ ພັນກັບເນື້ອໃນຂອງການກວດກາ​; 
3. ​ປະຊຸມ​ປຶກສາ​ຫາລື, ສຳພາດ​ພະນັກງານ​ຂອງ​ເປົ້າ​ໝາຍ​ການກວດກາ ພ້ອມທັງບັນທຶກ​ສຽງ​ໃນ​ເວລາປະ ຊຸມ​ປຶກສາ​ຫາລື;
4. ສ້າງ​​ບົດ​ບັນທຶກ​ການກວດກາປະຈຳ​ວັນ ​ໂດຍ​ການ​ລົງ​ລາຍ​ເຊັນ​ຮັບ​ຮູ້​ຂອງ ຄະນະ​ກວດກາ ​ແລະ ຜູ້ໄດ້ຮັບມອບໝາຍຈາກ​ເປົ້າໝາຍ​ການກວດກາ;
5. ລາຍ​ງານ​ຄວາມຄືບໜ້າ ກ່ຽວ​ກັບ​ຜົນຂອງ​ການ​ກວດກາ;
6. ສ້າງບົດລາຍງານຜົນ​ການ​ກວດກາ ​ເພື່ອ​ລາຍ​ງານຕໍ່ ຫົວ​ໜ້າ​ ສຳນັກງານຄະນະກຳມະການຄຸ້ມຄອງຫຼັກຊັບ. 
ມາດຕາ 24   ເນື້ອໃນຂອງການກວດກາກັບທີ່

ເນື້ອໃນຂອງການກວດກາກັບທີ່ ແມ່ນອີງຕາມແຕ່ລະເປົ້າໝາຍການກວດກາ ໂດຍມີເນື້ອໃນການກວດກາທີ່ແຕກຕ່າງກັນສຳລັບ​ແຕ່ລະ​ເປົ້າໝາຍ​ການ​ກວດກາ ດັ່ງລາຍລະອຽດທີ່ໄດ້ກຳນົດໄວ້ໃນ ມາດຕາ 25, 26 ແລະ 27 ຂອງລະບຽບສະບັບນີ້.
ມາດຕາ 25  ​ເນື້ອ​ໃນ​ຂອງ​ການ​ກວດກາ​ກັບ​ທີ່ຕໍ່ກັບບໍລິສັດ​ອອກ​ຈຳໜ່າຍ​ຫຼັກ​ຊັບ ຫຼື ບໍລິສັດ​ຈົດ​ທະບຽນ
ການ​ກວດກາ​ກັບ​ທີ່ຕໍ່ກັບບໍລິສັດອອກຈຳໜ່າຍຫຼັກຊັບ ຫຼື ບໍລິສັດຈົດທະບຽນ ປະກອບມີເນື້ອ​ໃນຕົ້ນຕໍ​ ດັ່ງ​ນີ້:
1. ການຄອບຄອງກິດຈະການ;

2. ການໄດ້ມາ ແລະ ການຈຳໜ່າຍຂອງ ຊັບສິນ;

3. ລາຍການທີ່ກ່ຽວພັນ;

4. ການຊື້ຮຸ້ນຄືນຂອງບໍລິສັດ ແລະ ການຂາຍຮຸ້ນທີ່ໄດ້ຊື້ຄືນ;

5. ການ​ປະຕິບັດ ​ສິດ ​ແລະ ໜ້າ​ທີ່​ ຂອງ ສະພາ​ບໍລິຫານ, ຄະນະກຳມະການກວດກາພາຍໃນ, ຄະນະ​ອຳ ນວຍ​ການ, ລະບົບຄວບຄຸມພາຍໃນ ຕາມ​ຫຼັກການ​ບໍລິຫານ​ກິດຈະການ; 
6. ການຈັດຕັ້ງປະຕິບັດ​ລະບຽບ​ການ​ເປີດ​ເຜີ​ຍຂໍ້​ມູນ​;
7. ການ​ບັນຊີ ​ແລະ ກວດ​ສອບ;
8. ການຈັດຕັ້ງກອງ​ປະຊຸມ​ຜູ້​ຖື​ຮຸ້ນ ​ແລະ ກອງ​ປະຊຸມ​ສະພາ​ບໍລິຫານ; 
9. ການຈັດ​ຕັ້ງປະຕິບັດການ​ຈ່າຍ​ເງິນ​ປັນ​ຜົນ;
10. ບັນຫາ​​ທີ່​ພົບ​ເຫັນ​ຈາກ​ການ​ກວດກາ​ຕາມ ​ເອກະສານ ຫຼື ຈາກ​ແຫຼ່ງຂໍ້​ມູນ​ ທີ່​ໜ້າ​ເຊື່ອ​ຖື;
11. ການປະຕິບັດລະບຽບກົດໝາຍທີ່ກ່ຽວຂ້ອງກັບວຽກງານຫຼັກຊັບ;
12. ກວດກາເນື້ອ​ໃນ​ອື່ນ​ ​ທີ່​ເຫັນ​ວ່າຈຳ​ເປັນຕາມ​ການ​ກຳນົດ​ຂອງ ສຳນັກງານຄະນະກຳມະການຄຸ້ມຄອງຫຼັກຊັບ.
ມາດຕາ 26   ​ເນື້ອ​ໃນ​ຂອງ​ການ​ກວດກາ​ກັບ​ທີ່ຕໍ່ກັບບໍ​ລິ​ສັດ​ຫຼັກ​ຊັບ

1. ການ​ກວດກາ​ກັບ​ທີ່ຕໍ່ກັບບໍລິສັດຫຼັກຊັບ ປະກອບມີເນື້ອ​ໃນຕົ້ນຕໍ​ ດັ່ງ​ນີ້:
2. ໂຄງ​ປະ​ກອບການຈັດ​ຕັ້ງຂອງ​ບໍລິສັດ​ຫຼັກ​ຊັບ;
3. ລະບົບ​ຄວບຄຸມ​ພາຍ​ໃນ; 
4. ການປະຕິບັດແຜນການ​ດຳ​ເນີນ​ທຸລະ​ກິດ;
5. ລະບົບ​ບໍລິຫານ​ຄວາມສ່ຽງ;
6. ການກຳນົດແຜນຮອງຮັບກໍລະນີເຫດສຸກເສີນ;
7. ການຮັກສາ​ສະພາບ​ຄ່ອງທາງການເງິນ​ ແລະ ຄວາມພຽງພໍ​ຂອງ​ທຶນ;
8. ການ​​ເຄື່ອນ​ໄຫວ​ທຸລະ​ກິດ​ຫຼັກຊັບ ປະ​ເພດການ​ເປັນ​ທີ່​ປຶກສາ​ດ້ານ​ການ​ເງິນກ່ຽວກັບ​ຫຼັກ​ຊັບ;
9. ການ​​ເຄື່ອນ​ໄຫວ​ທຸລະ​ກິດ​ຫຼັກ​ຊັບ ​ປະ​ເພດເປັນນາຍ​ໜ້າ​ຊື້-ຂາຍ​ຫຼັກ​ຊັບ:
10. ການ​​ເຄື່ອນ​ໄຫວ​ທຸລະ​ກິດ​ຫຼັກຊັບ​ ປະ​ເພດເປັນຜູ້ຄ້ຳປະກັນ​ການອອກຈຳໜ່າຍຫຼັກຊັບ;
11. ການລົງທຶນໃນຫຼັກຊັບຂອງ​ບໍລິສັດ;
12. ການ​ແກ້​ໄຂຄຳ​ຮ້ອງ ​ແລະ ຂໍ້​ຂັດ​ແຍ່ງ​ຂອງລູກ​ຄ້າ;
13. ບັນຫາ​​ທີ່​ພົບ​ເຫັນ​ຈາກ​ການ​ກວດກາ​ຕາມ ​ເອກະສານ ຫຼື ຈາກ​ແຫຼ່ງຂໍ້​ມູນ​ ທີ່​ໜ້າ​ເຊື່ອ​ຖື;
14. ການປະຕິບັດລະບຽບກົດໝາຍທີ່ກ່ຽວຂ້ອງກັບວຽກງານຫຼັກຊັບ;
15. ກວດກາ​​ເນື້ອ​ໃນ​ອື່ນ​ ​ທີ່​ເຫັນ​ວ່າຈຳ​ເປັນຕາມ​ການ​ກຳນົດ​ຂອງ ສຳນັກງານຄະນະກຳມະການຄຸ້ມຄອງຫຼັກຊັບ.
ມາດຕາ 27 ​  ເນື້ອ​ໃນ​ຂອງ​ການ​ກວດກາ​ກັບ​ທີ່ຕໍ່ກັບຕະຫຼາດ​ຫຼັກ​ຊັບ
ການ​ກວດກາ​ກັບ​ທີ່ຕໍ່ກັບຕະຫຼາດຫຼັກຊັບ ປະກອບມີເນື້ອ​ໃນຕົ້ນຕໍ​ ດັ່ງ​ນີ້:
1. 
1. ​ໂຄງ​ປະ​ກອບການຈັດ​ຕັ້ງຂອງ​ຕະຫຼາດ​ຫຼັກ​ຊັບ;
2. ລະບົບ​ຄວບຄຸມ​ພາຍ​ໃນ; 
3. ການປະຕິບັດແຜນ​ດຳ​ເນີນ​ທຸລະ​ກິດ;
4. ລະບົບ​ບໍລິຫານ​ຄວາມສ່ຽງ;
5. ການກຳນົດແຜນຮອງຮັບກໍລະນີເຫດສຸກເສີນ;
6. ການ​ຄຸ້ມ​ຄອງ​ສະມາຊິກ;
7. ການບໍລິການ​ກ່ຽວ​ກັບການຈົດ​ທະບຽນ​ຫຼັກຊັບ;
8. ການ​ປະຕິບັດ​ລະບອບ​ການ​ລາຍ​ງານ ​ແລະ ການ​ເປີດ​ເຜີຍ​ຂໍ້​ມູນ;
9. ການ​ຄຸ້ມຄອງ​ລະບົບ​​ການ​ຊື້-ຂາຍ​ຫຼັກ​ຊັບ;
10. ການຕິດຕາມ​ການ​ຊື້-ຂາຍ​ຫຼັກ​ຊັບເພື່ອ​ຊອກ​ຫາ​ປະກົດ​ການ​ຊື້-ຂາຍ​ທີ່​ບໍ່ຍຸຕິ​ທໍາ;
11. ການ​ບໍລິການ ​ຮັບ​ຝາກ, ສະ​ສາງ-ຊຳ​ລະ ​ແລະ ສົ່ງ​ມອບ​ຫຼັກ​ຊັບ;
12. ການ​ຄຸ້ມ​ຄອງ​ລະ​ບົບ​​ເຕັກ​ໂນ​ໂລ​ຊີ​ຂໍ້​ມູນ​-ຂ່າວສານ ແລະ ລະບົບ​ປ້ອງ​ກັນຄວາ​ມປອດ​ໄພ;
13. ການ​ຄຸ້ມ​ຄອງ​ກອງ​ທຶນປົກ​ປ້ອງ​ຄວາມ​ສ່ຽງ​;
14. ບັນຫາ​​ທີ່​ພົບ​ເຫັນ​ຈາກ​ການ​ກວດກາ​ຕາມ ​ເອກະສານ ຫຼື ຈາກ​ແຫຼ່ງຂໍ້​ມູນ ​ທີ່​ໜ້າ​ເຊື່ອ​ຖື;
15. ການປະຕິບັດລະບຽບກົດໝາຍທີ່ກ່ຽວຂ້ອງກັບວຽກງານຫຼັກຊັບ;
16. ກວດກາ​​ເນື້ອ​ໃນ​ອື່ນ​ ​ທີ່​ເຫັນ​ວ່າຈຳ​ເປັນຕາມ​ການ​ກຳນົດ​ຂອງ ສຳນັກງານຄະນະກຳມະການຄຸ້ມຄອງຫຼັກຊັບ.

ມາດຕາ 28   ບ່ອນອີງ​ໃນ​ການອອກ​ຂໍ້​​ຕົກລົງກວດກາ
ບ່ອນ​ອີງ ສຳລັບການ​ກວດກາ​ວຽກງານ​ຫຼັກ​ຊັບ ປະກອບ​ມີ​ ດັ່ງນີ້:
1. ​​ແຜນການກວດກາກັບທີ່​ ຂອງ ສຳນັກງານຄະນະກຳມະການຄຸ້ມຄອງຫຼັກຊັບ;
2. ຄຳ​ສັ່ງ, ​ແຈ້ງ​ການ ຫຼື ຂໍ້​ຕົກລົງ ຂອງ ປະທານ ຄະນະກຳມະການຄຸ້ມຄອງຫຼັກຊັບ;
3. ຄຳ​ສະ​ເໜີ​ຂອງ​ ຜູ້ລົງທຶນ ຫຼື ຜູ້​ມີ​ສ່ວນ​ກ່ຽວຂ້ອງ ຫຼື ບຸ​ກຄົນ​ອື່ນ;
4. ພົບ​ເຫັນ​ພຶດຕິກຳທີ່ສົງໄສວ່າ ເປັນການລະເມີດລະບຽບກົດໝາຍ ຫຼື ພົບເຫັນການລະ​ເມີດ​ລະບຽບກົດ  ໝາຍ.



ມາດຕາ 29   ຂັ້ນ​ຕອນ​ການ​ກວດກາກັບ​ທີ່
ການ​ກວດກາກັບ​ທີ່ ຕ້ອງ​ດຳ​ເນີນຕາມ​ຂັ້ນ​ຕອນ ດັ່ງ​ນີ້:
1. ອອກ​ຂໍ້ຕົກລົງ​ແຕ່ງຕັ້ງຄະນະກວດກາ​​;
2. ກະກຽມ​ການກວດກາ;
3. ດຳ​ເນີນ​ການ​ກວດກາ;
4. ສະຫຼຸບ​ຜົນ​ຂອງການ​​ກວດກາ;
5. ລາຍ​ງານ​ຜົນ​ຂອງ​ການ​ກວດກາ.
ມາດຕາ 30   ການ​​​ອອກຂໍ້ຕົກລົງແຕ່ງຕັ້ງຄະນະກວດກາກັບ​ທີ່
ຫົວ​ໜ້າ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ເປັນຜູ້​​​ຕົກລົງແຕ່ງຕັ້ງຄະນະກວດກາກັບ​ທີ່ຊຶ່ງປະກອບດ້ວຍ ພະນັກງານຈາກພະແນກກ່ຽວຂ້ອງຈາກ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ແລະ ຜູ້ຕາງໜ້າຈາກພາກສ່ວນອື່ນທີ່ກ່ຽວຂ້ອງ ໃນກໍລະນີທີ່ເຫັນວ່າມີຄວາມຈຳເປັນ. 
ເນື້ອ​ໃນຂອງຂໍ້ຕົກລົງແຕ່ງຕັ້ງຄະນະກວດກາກັບ​ທີ່ ຕ້ອງປະກອບດ້ວຍ​: ບ່ອນ​ອີງ​, ​ຈຸດປະ​ສົງ, ເປົ້າ​ໝາຍການ​ກວດກາ, ຂອບ​ເຂດ, ເນື້ອ​ໃນ​ ​ແລະ ກໍານົດ​ເວ​ລາ ຂອງການ​ກວດກາ. 
ມາດຕາ 31   ການກະກຽມ​ກ່ອນການລົງ​​ກວດກາກັບ​ທີ່
ການກະກຽມກ່ອນການລົງກວດກາກັບ​ທີ່ ​ຕ້ອງດຳ​ເນີນຕາມ​ຂັ້ນ​ຕອນ​ ດັ່ງ​ນີ້: 
1. ກະກຽມ ​ນິຕິ​ກຳ ​ແລະ ​ເອກະສານຕ່າງໆ, ສ້າງ​ແຜນການ​ກວດກາ ​ໂດຍສອດຄ່ອງກັບ​ຈຸດປະສົງ ແລະ ເນື້ອ​ໃນ​ຂອງ​ການ​ກວດກາ ພ້ອມ​ທັງກຳນົດຕາຕະລາງເຮັດວຽກລະອຽດ;​​
2. ກະກຽມ ງົບ​ປະ​ມານ, ພາ​ຫະນະ, ​ອຸປະກອນ​ຮັບ​ໃຊ້ ທີ່​ຈຳ​ເປັນ;
3. ຈັດ​ຕັ້ງ​ແນະນຳ ຄະນະກວດກາ ​ໃຫ້​ກຳ​​ແໜ້ນ​ຈຸດປະສົງ, ລະດັບຄາດ​ໝາຍ, ເນື້ອ​ໃນ​ຂອງ​ການ​ກວດກາ ແລະ​ ​ແບ່ງ​ຄວາມຮັບຜິດຊອບ​ໃຫ້ຄະນະ​ກວດກາແຕ່ລະຄົນ ​ໂດຍ​ ຫົວໜ້າ ຄະນະ​ກວດກາ. 
ມາດຕາ 32   ການດຳ​ເນີນ​ການ​​ກວດກາກັບ​ທີ່
ການດຳ​ເນີນ​ການ​ກວດກາກັບທີ່ ຕ້ອງ​ດຳ​ເນີນ​ຕາມ​ຂັ້ນ​ຕອນ ດັ່ງ​ນີ້:
1. ແຈ້ງ​ຂໍ້​ຕົກລົງ  ​ແລະ ​ແຜນການ​ກວດກາ ຕໍ່​​ເປົ້າໝາຍການ​ກວດກາຊາບ ​ຢ່າງໜ້ອຍ ​ຫ້າ​ວັນ ລັດຖະການກ່ອນການດຳເນີນການກວດກາ ​​ຍົກເວັ້ນ​ການ​ກວດກາ​​ແບບກະທັນຫັນ;
2. ພົບ​ປະ​ກັບ ຄະນະ​ຜູ້​ບໍລິຫານຂອງ​ເປົ້າ​ໝາຍ​ການ​ກວດກາ;
3. ​ເຮັດ​ວຽກ​ຮ່ວມ​ກັບ ບັນດາ​ພະ​ແນ​ກທີ່​ກ່ຽວຂ້ອງ ຂອງ​ເປົ້າ​ໝາຍການ​ກວດກາ; 
4. ເຮັດ​ບົດ​ບັນທຶກ​ການ​ກວດກາໃນແຕ່ລະວັນ;
5. ຈັດ​ກອງປະຊຸມ ປຶກສາ​ຫາລືພາຍ​ໃນ​ຄະນະ​ກວດກາ​ກັບ​ທີ່ ກໍລະນີ​ມີ​ຄວາມ​ຈຳ​ເປັນ;
6. ສະຫຼຸບ ​ແລະ ລາຍ​ງານ​ຜົນ​ຂອງ​ການ​ກວດກາ.
ມາດຕາ 33   ການສະຫຼຸບຜົນຂອງການ​​ກວດກາກັບ​ທີ່
ການສະຫຼຸບຜົນຂອງການກວດກາກັບທີ່ ຕ້ອງ​​ປະຕິບັດຕາມຂັ້ນຕອນ ແລະ ມີເນື້ອ​ໃນຕົ້ນຕໍ ດັ່ງນີ້:​
1. ສ້າງບົດ​ສະຫຼຸບການກວດກາ ໂດຍປະເມີນຕາມເນື້ອໃນກວດກາແຕ່ລະດ້ານ ລວມທັງ​ສະ​ເໜີ​ມາດຕະ​ການ ​ແລະ​ ວິທີ​ການ​ແກ້​ໄຂ ຕາມ​ລະບຽບກົດໝາຍ ​ໃຫ້​ສໍາ​ເລັດ​ພາຍ​ໃນກຳນົດ​ເວລາ ສິບ​ຫ້າ​ວັນ ນັບ​ແຕ່​ວັນ​ສໍາ​ເລັດ​ການ​ກວດກາ​ຕົວ​ຈິງ​ເປັນ​ຕົ້ນ​ໄປ;
2. ຄະນະ​ກວດກາ​ຕ້ອງ​ສົ່ງ​ບົດ​ສະຫຼຸບດັ່ງກ່າວ ​ໃຫ້​ເປົ້າ​ໝາຍ​ການ​ກວດກາເພື່ອປະກອບ​ຄຳ​ເຫັນ​ໃ​ຫ້ສຳ​ເລັດ​ພາຍ​ໃນກຳນົດ​ເວລາ ຫ້າວັນ ນັບ​ແຕ່​ວັນເປົ້າ​ໝາຍ​ການກວດ​ກາ​​ໄດ້ຮັບ​ບົດ​ສະຫຼຸບການ​ກວດກາ​ເປັນ​ຕົ້ນ​ໄປ;
3. ຄະນະ​ກວດກາ ​ແລະ ເປົ້າໝາຍການ​ກວດກາ ເປີດກອງປະຊຸມຮ່ວມກັນ​ ​ເພື່ອ​ຜ່ານບົດສະຫຼຸບການກວດ ກາ, ມີຄຳ​ເຫັນ ​ແລະ ​ຢັ້ງຢືນ ​ໃຫ້​ສຳ​ເລັດ​ພາຍ​ໃນ​ກຳນົດ​ເວລາ ຫ້າ​ວັນ ນັບ​ແຕ່​ວັນ​ເປົ້າ​ໝາຍ​ການ​ກວດກາ​ສຳ​ເລັດ​ການ​ປະກອບ​ຄຳ​ເຫັນ​ເປັນຕົ້ນ​ໄປ; 
4. ຫົວໜ້າ ຄະນະ​ກວດກາ ແລະ ຄະນະອຳນວຍການ ຂອງ​​ເປົ້າໝາຍການກວດກາ ​ຕ້ອງລົງ​ລາຍ​ເຊັນ​ໃສ່​ບົດ​ສະຫຼຸບການກວດກາພາຍ​ໃນກຳນົດ​ເວລາ ຫ້າວັນ ນັບ​ແຕ່​ວັນ​ສິ້ນ​ສຸດການເປີດກອງປະຊຸມຮ່ວມກັບ​ເປົ້າ ໝາຍການ​ກວດກາ​ເປັນ​ຕົ້ນ​ໄປ. 
ບົດສະຫຼຸບຜົນຂອງການກວດກາ ຕ້ອງສຳເລັດພາຍໃນກຳນົດເວລາ ສາມສິບວັນ ນັບແຕ່ວັນສຳເລັດການກວດ ກາຕົວຈິງເປັນຕົ້ນໄປ.
ມາດຕາ 34   ການລາຍ​ງານ​​ຜົນ​ຂອງການ​​ກວດກາກັບ​ທີ່
ພາຍຫຼັງ ຄະນະ​ກວດກາ ແລະ ຜູ້ອຳນວຍການ​ເປົ້າໝາຍ​ການກວດກາ ​ໄດ້ລົງ​ລາຍ​ເຊັນ​ໃສ່​ບົດ​ສະຫຼຸບຜົນຂອງການກວດກາແລ້ວ ຕ້ອງ​ສົ່ງບົດສະຫຼຸບດັ່ງກ່າວ ໃຫ້ ຫົວໜ້າ​ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ທັນທີ ພ້ອມທັງຄັດ​ຕິດເອກະສານ, ຂໍ້​ມູນ, ບົດ​ບັນທຶກ ແລະ ຫຼັກຖານ​ຕ່າງໆ ທີ່​ໄດ້​ກວດກາ​.
ມາດຕາ 35   ກຳນົດ​​ເວລາໃນ​ການ​ກວດກາກັບ​ທີ່
ການ​ກວດກາປົກກະຕິ ຕ້ອງ​ໃຫ້​ສຳ​ເລັດ ​ພາຍ​ໃນກຳນົດເວລາ ​ສາມ​ສິບວັນ ນັບ​ແຕ່​ວັນ ອອກ​ຂໍ້​ຕົກລົງ​ແຕ່ງ​ຕັ້ງ ຄະນະ​ກວດກາ​ເປັນ​ຕົ້ນ​ໄປ.​ ຖ້າ​ຫາ​ກການກວດກາບໍ່​​ສຳ​ເລັດ ສາມາດຂະຫຍາຍ​ໄລຍະ​ເວລາ​ການ​ກວດກາ ໄດ້ຕື່ມອີກຕາມ​ການ​ຕົກລົງ​ເຫັນ​ດີ​ຂອງ ຫົວໜ້າ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ. ສ່ວນໄລຍະເວລາ ການກວດກາກັບ​ທີ່​ໂດຍ​ມີ​ການ​ແຈ້ງ​ໃຫ້​ຮູ້ລ່ວງ​ໜ້າ ​ແລະ ກວດກາ​ແບບ​ກະທັນຫັນ ຈະພິຈາລະນາຕາມແຕ່ລະກໍລະນີ.
ມາດຕາ 36   ການພິຈາລະນາຜົນການກວດກາກັບທີ່
ຫົວໜ້າ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຕ້ອງ​ພິຈາລະນາ​ຜົນ​ຂອງ​ການ​ກວດກາກັບທີ່ພາຍໃນກຳ ນົດເວລາ ສາມ​ສິບວັນ ນັບແຕ່ວັນໄດ້ຮັບບົດສະຫຼຸບຜົນຂອງການກວດກາ ເປັນຕົ້ນໄປ. ຫຼັງ​ຈາກ​ນັ້ນ ສຳນັກງານ​ຄະ ນະ​ກຳມະການ​ຄຸ້ມ​ຄອງ​ຫຼັກ​ຊັບ ຕ້ອງ​ອອກແຈ້ງການ​ກ່ຽວ​ກັບຜົນການກວດກາພ້ອມທັງວິທີການປັບປຸງແກ້ໄຂ ໃຫ້ເປົ້າໝາຍການກວດກາຊາບ ພາຍໃນກຳນົດເວລາ ຫ້າວັນ ລັດຖະການ ນັບ​ແຕ່​ວັນ​ສິ້ນ​ສຸດ​ການ​ພິຈາລະນາ​ຜົນ​ການ​ກວດກາ​ເປັນ​ຕົ້ນ​ໄປ.
ມາດຕາ 37   ການແກ້ໄຂ​ຜົນ​ການ​ກວດກາກັບທີ່
ພາຍຫຼັງ ​ເປົ້າ​ໝາຍ​ຖືກ​ກວດກາ ​ໄດ້​ຮັບ​​​ແຈ້ງ​ການ​ກ່ຽວ​ກັບ​ຜົນ​ການ​ກວດກາ​ແລ້ວ ຕ້ອງຂຶ້ນ​​ແຜນ​ແກ້​ໄຂ ​ແຕ່​ລະ​ບັນຫາ​ທີ່​​ໄດ້​ລະບຸ​ໄວ້​ໃນ​ແຈ້ງ​ການ​ດັ່ງກ່າວ ພ້ອມ​ທັງ​ກຳນົດ​ເວລາ​ໃນ​ການຈັດ​ຕັ້ງ​ປະຕິບັດ​ຢ່າງ​ລະອຽດ ແລະ ແຈ້ງໃຫ້ສຳນັກງານຄະນະກຳມະການຄຸ້ມຄອງຫຼັກຊັບ ຊາບພາຍໃນກຳນົດເວລາ ຊາວວັນ ລັດຖະການ ນັບແຕ່ວັນໄດ້ຮັບແຈ້ງການ ກ່ຽວກັບຜົນການກວດກາເປັນຕົ້ນໄປ.
ໝວດ​ທີ 4
ສິດ ແລະ ພັນທະ ຂອງເປົ້າ​ໝາຍຖືກກວດກາ 
ມາດຕາ 38   ສິດ​ ຂອງ​​ເປົ້າ​ໝາຍ​ຖືກກວດກາ
​ເປົ້າ​ໝາຍຖືກກວດກາ ມີ ສິດ ດັ່ງນີ້:
1. ລາຍງານ ຕໍ່ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ກ່ຽວ​ກັບ​ການປະຕິບັດໜ້າ​ທີ່ຂອງ​ຄະນະ​ກວດ ກາ ພ້ອມ​ທັງ​ມີ​ສິດ ສະເໜີ ປ່ຽນ​ຄະນະ​ກວດກາ ​ເມື່ອ​ເຫັນ​ວ່າ ຄະນະ​ດັ່ງກ່າວ ປະຕິບັດ​ ສິດ ​ແລະ ໜ້າ​ທີ່ ບໍ່​ສອດຄ່ອງ​ກັບ​ລະບຽບຫຼັກການ;
2. ປັບປຸງ ຫຼື ປ່ຽນ​​ແປງ​ເນື້ອ​ໃນ ​ບົດ​ສະຫຼຸບ​ຜົນການກວດກາ ​ເມື່ອ​ເຫັນ​ວ່າ ​ເນື້ອ​ໃນ​ຂອງບົດ​ສະຫຼຸບ​ດັ່ງກ່າວ​ບໍ່​ສອດຄ່ອງ​ກັບ​ຄວາມ​ເປັນ​ຈິງ.
ມາດຕາ 39   ພັນທະ ຂອງ​​​ເປົ້າ​ໝາຍ​ຖືກກວດກາ
​ເປົ້າ​ໝາຍຖືກກວດກາ ນອກຈາກມີພັນທະຕາມ​ທີ່​ໄດ້​ກຳນົດ​ໄວ້​ໃນ​ ກົດໝາຍ​ວ່າ​ດ້ວຍ​ຫຼັກ​ຊັບ ​ມາດຕາ 160 ແລ້ວ, ຍັງ​ຕ້ອງ​ມີ​ ພັນທະ​ ​ເພີ່ມ​ເຕີມ​ ດັ່ງນີ້: 
1. ໃຫ້​ຄວາມ​ຮ່ວມ​ມື​ແກ່​ຄະນະ​ກວດກາ​ ​ໃນ​ການສະໜອງ ຂໍ້ມູນ​ ​ແລະ ​ເອກະສານຕ່າງໆ ລວມທັງ​ການ​ສະໜອງ​ທາງ​ດ້ານ​ ເ​ອ​ເລັກ​ໂຕຣນິກ, ​ເທັບ​ບັນທຶກ​ສຽງ, ການສຳພາດ ຢ່າງຄົບຖ້ວນ, ຈະ​ແຈ້ງ, ຖືກຕ້ອງ ​ແລະທັນເວລາ;
2. ອະທິບາຍ, ຊີ້ແຈງ ທຸກ​ບັນຫາ ທີ່ພົວພັນເຖິງ​ເນື້ອ​ໃນຂອງການກວດກາ ຕາມ​ການສະ​ເໜີ​ຂອງ ຄະນະ​ກວດກາ;
3. ອຳ​ນວຍ​ຄວາມ​ສະດວກ​ໃນ​ການ​ກວດກາ ​ເປັນ​ຕົ້ນ ສະໜອງສະຖານ​ທີ່​ເຮັດ​ວຽກ ​ແລະ ອຸປະກອນ​ຮັບ​​ໃຊ້​ທີ່​ຈຳ​ເປັນ​ໃນ​ການ​ກວດກາ;  
4. ປະກອບ​ຄຳເຫັນ ຕໍ່​ບົດ​ສະຫຼຸບ​ຜົນການກວດກາ ​ເມື່ອ​ເຫັນ​ວ່າ ບົດ​ສະຫຼຸບ​ດັ່ງກ່າວ​ບໍ່​ສອດຄ່ອງ​ກັບ​ຄວາມ​ເປັນ​ຈິງ​ໃຫ້​ສຳ​ເລັດ​ພາຍ​ໃນກຳນົດ​ເວລາ ຫ້າວັນ ນັບ​ແຕ່​ວັນ​ໄດ້​ຮັບ​ບົດ​ສະຫຼຸບ​ຜົນ​ການ​ກວດກາ​ເປັນ​ຕົ້ນ​ໄປ;  
5. ​ເຂົ້າ​ຮ່ວມ​ກອງປະຊຸມ​ປຶກສາ​ຫາລື​ຮ່ວມ​ກັບ ຄະນະ​ກວດກາ ​​ເພື່ອ​ຜ່ານ​ບົດ​ສະຫຼຸບ​ຜົນ​ການ​ກວດກາໃຫ້ສຳ​ເລັດ​ພາຍ​ໃນກຳນົດ​ເວລາ ​ຫ້າວັນ ນັບ​ແຕ່​ວັນ​ສຳ​​ເລັດ ການປະກອບ​ຄຳເຫັນຕໍ່​ບົດ​ສະຫຼຸບ​ຜົນການກວດກາຂອງ​ຕົນເປັນ​ຕົ້ນ​ໄປ;
6. ລົງ​ລາຍ​ເຊັນ​ໃນ​ບົດ​ສະຫຼຸບການ​ກວດກາພາຍ​ໃນກຳນົດ​ເວລາ ຫ້າວັນ ນັບ​ແຕ່​ວັນ​ສິ້ນ​ສຸດກອງປະຊຸມຮ່ວມກັບ​ເປົ້າໝາຍການ​ກວດກາ​ເປັນ​ຕົ້ນ​ໄປ;
7. ຂຶ້ນ​​ແຜນແກ້​ໄຂ ​ແຕ່​ລະ​ບັນຫາ​ທີ່​​ໄດ້​ລະບຸ​ໄວ້​ໃນ​ແຈ້ງ​ການກ່ຽວ​ກັບຜົນ​ການ​ກວດກາ ພ້ອມ​ທັງ​ກຳນົດ​ເວລາ​ໃນ​ການຈັດ​ຕັ້ງ​ປະຕິບັດ​ຢ່າງ​ລະອຽດ;
8. ​ລາຍ​ງານ​ຜົນ​ການ​ແກ້​ໄຂ​ບັນຫາ​ ທີ່​ລະບຸ​ໄວ້​ໃນ​ ຂໍ້ 7 ຂອງມາດຕາ​ນີ້ ​ໃຫ້​ແກ່ ສຳນັກງານ​ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ ຊາບ​ໃນ​ແຕ່ລະ​ໄລຍະ.
ໝວດ​ທີ 5
ຂໍ້​ຫ້າມ 
ມາດຕາ ​40   ຂໍ້​ຫ້າມ​ ສຳລັບ​ຄະນະ​ກວດກາ 
ຫ້າມ ຄະນະ​ກ​ວດກາ ມີພຶດຕິກຳ ດັ່ງນີ້: 
1. ບັງຄັບ ແລະ ນາບຂູ່ ເປົ້າໝາຍການກວດກາ;
2. ມີ​ພຶດຕິກຳທີ່ບໍ່ ຖືກຕ້ອງ ແລະ ເໝາະສົມ ຕໍ່ ​ເປົ້າ​ໝາຍ​ການກວດກາ ຫຼື ປົກປ້ອງເປົ້າໝາຍການກວດກາ; 
3. ເປີດເຜີຍຄວາມລັບ ທີ່​ພົບ​ເຫັນ​ໃນ​ເວລາ​ດຳ​ເນີນ​ການ​ກວດກາ ຍົກ​ເວັ້ນ ມີ​ຄຳ​ສັ່ງ​ຈາກ​ເຈົ້າ​ໜ້າ​ທີ່​ກ່ຽວຂ້ອງ ຢ່າງ​ເປັນ​ລາຍ​ລັກ​ອັກສອນ;
4. ທວງເອົາ, ຂໍເອົາ,​ ຮັບເອົາ ຫຼື ຕົກລົງຮັບເອົາສິນບົນ ຫຼ່ື ຜົນປະໂຫຍດອື່ນ ຈາກເປົ້າໝາຍການກວດກາ ແລະ ບຸກຄົນອື່ນທີ່ກ່ຽວຂ້ອງ; 
5. ມີພຶດ​ຕິ​ກຳ​ອື່ນ ທີ່​ເປັນການລະ​ເມີດ​ລະ​ບຽບ​ກົດ​ໝາຍ. 
ມາດຕາ 41   ຂໍ້​ຫ້າມ ສຳລັບ​ເປົ້າໝາຍ​ການ​ກວດກາ 
ຫ້າມ ເປົ້າໝາຍການ​ກວດກາ ມີພຶດຕິກຳ ດັ່ງນີ້: 
1. ປະຕິເສດການສະໜອງ ຂໍ້ມູນ​ ​ແລະ ​ເອກະສານ ລວມທັງ​ເອກະສານ​ທາງ​ດ້ານ ​​ເອ​ເລັກ​ໂຕຣນິກ, ​ເທັບ​ບັນ ທຶກ​ສຽງ ​ແລະ ການສຳພາດ ກ່ຽວກັບການກວດກາ; 
2. ລາຍງານ, ສະໜອງຂໍ້ມູນ, ເອກະສານບໍ່ຖືກຕ້ອງກັບຄວາມຈິງ, ຊຸກເຊື່ອງ, ທຳລາຍ ຫຼື ປອມ​ແປງເອກະ ສານ, ເທັບ​ບັນທຶກ​ສຽງ, ຖານ​ຂໍ້​ມູນທາງ​ດ້ານ​​ເອ​ເລັກ​ໂຕຣນິກ, ວັດ​ຖຸ​ສິ່ງ​ຂອງ​ ຊຶ່ງເປັນຫຼັກຖານ ທີ່ພົວພັນເຖິງການກວດກາ;
3. ປະຕິເສດການ​ກວດກາ​ ພື້ນທີ່​ການ​ປະຕິບັດ​ງານ ​ແລະ ວັດຖຸອຸປະກອນ​ທາງດ້ານ​ເຕັກນິກ ລວມທັງ​ລະບົບ​ເຕັກ​ໂນ​ໂລ​ຊີ​ຂໍ້​ມູນ​-ຂ່າວສານ; 
4. ຂັດຂວາງ, ສ້າງຄວາມຫຍຸ້ງຍາກ, ນາບຂູ່ ຄະນະກວດກາ, ຜູ້ສະໜອງຂໍ້ມູນໃຫ້ແກ່ການກວດກາ ຫຼື ບຸກ ຄົນອື່ນທີ່ກ່ຽວຂ້ອງ; 
5. ມີ​ພຶດຕິ​ກຳ​ທີ່​ເປັນ​ການ ກົດ​ໜ່ວງ​ທ່ວງດຶງ ຫຼື ​ແກ່ຍາວ​ເວ​ລາ​ ການ​ກວດກາ​ ​ເປັນ​ຕົ້ນ ການສະ​ໜອງ​ຂໍ້​ມູນ​ຊັກ​ຊ້າ ແລະ ບໍ່ຄົບຖ້ວນ, ຂາດ​ຄວາມ​ເປັນ​ເຈົ້າ​ການ ​ໃນ​ການ​ເຮັດ​ວຽກ​ຮ່ວມ​ກັບ​ຄະນະ​ກວດກາ;
6. ໃຫ້ສິນບົນ ຫຼື ຜົນປະໂຫຍດອື່ນ ຕໍ່ ຄະນະກວດກາ, ຜູ້ສະໜອງຂໍ້ມູນກ່ຽວກັບການກວດກາ ຫຼື ບຸກຄົນອື່ນທີ່ກ່ຽວຂ້ອງ; 
7. ມີພຶດ​ຕິ​ກຳ​ອື່ນ ທີ່​ເປັນການລະ​ເມີດ​ລະ​ບຽບ​ກົດ​ໝາຍ. 
ມາດຕາ 42   ຂໍ້​ຫ້າມ ສຳລັບບຸກຄົນ ແລະ ​ການຈັດຕັ້ງ
ຫ້າມ ບຸກຄົນ ແລະ ການຈັດຕັ້ງ ​ມີພຶດຕິກຳ ດັ່ງນີ້: 
1. ຍຸຍົງ ໃຫ້ມີການກວດກາ ຫຼື ໃຫ້ມີການຕ້ານ ການກວດກາ; 
2. ແຊກແຊງ, ກ້າວກ່າຍ ແລະ ຂັດຂວາງ ການກວດກາ; 
3. ປົກປິດ, ເຊື່ອງອຳ ຫຼື ທຳລາຍຂໍ້ມູນ, ຫຼັກຖານກ່ຽວກັບ ການກວດກາ; 
4. ບັງຄັບ, ນາບຂູ່ ຄະນະກວດກາ, ຜູ້ໃຫ້ຂໍ້ມູນ ຫຼື ບຸກຄົນອື່ນທີ່ກ່ຽວຂ້ອງ; 
5. ປົກປ້ອງ, ຊຸກເຊື່ອງ ບຸກຄົນ, ນິຕິບຸກຄົນ ທີ່​ເປັນ​ເປົ້າ​ໝາຍ​ການກວດກາ; 
6. ເປີດເຜີຍຄວາມລັບ ແລະ ນຳໃຊ້ຂໍ້ມູນ ທີ່​ຕິດພັນກັບການ​ດຳ​ເນີນ​ການ​ກວດກາ ໂດຍບໍ່ໄດ້ຮັບອະນຸຍາດ;
7. ມີພຶດ​ຕິ​ກຳ​ອື່ນ ທີ່​​ເປັນການລະ​ເມີດລະ​ບຽບ​ກົດ​ໝາຍ.
ໝວດ​ທີ 6
ນະໂຍບາຍຕໍ່ຜູ້ມີຜົນງານ ແລະ ມາດຕະການຕໍ່ຜູ້ລະເມີດ
ມາດຕາ 43   ນະ​ໂຍບາຍ​ຕໍ່ຜູ້​ມີ​ຜົນງານ
ບຸກຄົນ ​ແລະ ນິຕິບຸກຄົນ ທີ່​ມີ​ຜົນງານ​ດີ​ເດັ່ນ​ໃນ​ການຈັດ​ຕັ້ງປະຕິບັດ​ລະບຽບສະບັບ​ນີ້ ຈະ​ໄດ້​ຮັບ​ການ​ຍ້ອງຍໍ ​ຫຼື ນະ​ໂຍບາຍ​ອື່ນໆ ຕາມ​ລະບຽບການ​ສະ​ເພາະ.
ມາດຕາ 44   ມາດຕະການຕໍ່ຜູ້ລະເມີດ
ບຸກຄົນ, ນິຕິບຸກຄົນ ​ແລະ ການຈັດຕັ້ງ ທີ່​​ລະ​ເມີດ​ລະບຽບສະບັບ​ນີ້ ແລະ ລະບຽບກົດໝາຍອື່ນທີ່ກ່ຽວຂ້ອງ​ທີ່​ກໍ່​ໃຫ້​ເກີດ​ຄວາມ​ເສຍ​ຫາຍ​​ແກ່ ລັດ, ສັງຄົມ, ບຸກຄົນ ຫຼື ນິຕິບຸກຄົນ ຈະ​ຖືກສຶກສາ​ອົບຮົມ, ລົງ​ວິ​ໄນ, ປັບ​ໃໝ, ໃຊ້​ແທນ​ຄ່າ​ເສັຍ​ຫາຍ​ທາງ​ແພ່ງ ຫຼື ຮັບຜິດຊອບ​ທາງ​ອາຍາ ຕາມ​ກໍລະນີ​ ເບົາ ຫຼື ໜັກ  ຕາມທີ່​​ໄດ້​ກຳນົດ​​ໄວ້​ໃນ ກົດ​ໝາຍວ່າດ້ວຍ​ຫຼັກ​ຊັບ ມາດ​ຕາ 166, 167, 168, 169, 170 ແລະ 171​.
ໝວດ​ທີ 7
ບົດ​ບັນ​ຍັດ​ສຸດ​ທ້າ​ຍ
ມາດ​ຕາ 45   ການ​ຈັດຕັ້ງ​ປະ​ຕິ​ບັດ
​ສຳນັກງານຄະນະ​ກຳມະການ​ຄຸ້ມ​ຄອງ​​ຫຼັກ​ຊັບ, ບໍລິສັດ​ອອກຈຳໜ່າຍ​ຫຼັກ​ຊັບ, ບໍລິສັດ​ຈົດ​ທະບຽນ, ສະຖາບັນສື່ກາງດ້ານຫຼັກຊັບ, ຕະຫຼາດຫຼັກຊັບ, ນັກວິຊາຊີບທຸລະກິດຫຼັກຊັບ, ບຸກຄົນ, ນິຕິບຸກຄົນ ​ແລະ ພາກສ່ວນອື່ນ​ທີ່​ກ່ຽວຂ້ອງ ຈົ່ງ​ຮັບ​ຮູ້ ແລະ ຈັດ​ຕັ້ງ​ປະຕິບັດ ລະບຽບການສະບັບ​ນີ້ຕາມ​ຂອບ​ເຂດ​ ສິດ ​ແລະ ໜ້າ​ທີ່​ ຂອງ​ຕົນຢ່າງ​ເຂັ້ມງວດ.
ມາດ​ຕາ 46   ຜົນ​ສັກສິດ
ລະບຽບ​ສະບັບ​ນີ້ໃຊ້ປ່ຽນ​ແທນ ລະບຽບ​ວ່າ​ດ້ວຍ​ການ​ກວດກາ​ວຽກ​ງານ​ຫຼັກ​ຊັບ ສະບັບ​ເລກທີ 372/ສຄລຕ ລົງ​ວັນ​ທີ 24 ກຸມພາ 2012.
ລະບຽບ​ສະບັບ​ນີ້ ມີ​ຜົນ​ສັກ​ສິດນັບ​ແຕ່​ວັນ ລົງ​ລາຍ​ເຊັນເປັນ​ຕົ້ນ​ໄປ.
                                                                               ປະທານ ຄະນະ​ກຳມະການ​ຄຸ້ມ​ຄອງ​ຫຼັກ​ຊັບ

